
Sare sozialen jatorria 
eta erabilera
Sare sozialek duten ibilbide laburrean 
ezinbesteko tresna bihurtu dira gure 
egunerokotasunean. Baina, noiz sortu ziren 
lehen sare sozialak? Eta zergatik bihurtu 
dira hain arrakastatsu?

Esan al du?

Entzun Amaia Ocerini eginiko bideoa. Ondoren, irakurri beheko esaldiak eta identifikatu zer esan 
duen eta zer ez. 

https://labur.eus/YuAtJ

1995. urtearen inguruan sortu ziren sare sozialak.  

Aurrez aurreko harremanak bultzatzeko sortu ziren sare sozialak.  

HiFive lehenengo aplikazio famatua izan zen.  

1999. urtean Microsoft Messenger hainbat urtetan erabili zen.  

Facebook Harvardeko ikasleek bakarrik erabiltzen zuten.  

Hasierako sare sozial gehienak desagertu egin dira.  

Helduei sare sozialak ez zaizkie batere gustatzen.  

Sare sozialek onurak edo abantailak dituzte.  

ESAN DU EZ DU ESAN

Informazio berririk?
Erantzun beheko galderei eta komentatu taldean.

●     Zer ikasi duzu? Ezagutzen ez zenuen informaziorik jaso duzu?

_______________________________________________________________________
●     Sare sozialen sorrerari buruz eman dituen datuetatik bada harritu zaituenik?

_______________________________________________________________________

Alderatu emandako erantzunak zure ikaskideekin.

Transkripzioa

1.    Noiz sortu zen lehenengo sare soziala eta zein zen helburua?

Lehenengo sare sozialak 1995. urte inguru horretan sortu ziren, eta batez ere bideratuta zeuden pertsonen arteko erlazioak, erlazio 
digitalak sustatzeko: bai kontaktua izateko antzinako ikaskideekin, bai norberak bere eguneroko bizitzari buruzko mezuak eta abar 
botatzeko… Eta sare sozial horietatik, sortu zen 1999an Microsoft Messenger, hain famatua izan zen berehalako mezularitzako aplikazio 
hori, eta hainbat urtetan hain erabilia izan zena. Eta Facebook, adibidez, 2004an sortu zen, hasierako sare sozial horien helburu 
berdintsuarekin. Hasiera batean, Harvardeko ikasleen arteko erlazioa bultzatzeko plataforma bezala sortu zen, baina sortzaileek berehala 
ikusi zuten bazeukala ibilbide luzeagoa edo askoz aberatsagoa egiterik.

2.    Zein izan da sare sozialen bilakaera?

Urte guzti hauetan (hauetan guztietan), sare sozial asko desagertu dira; hasierako horiek eta erlazioak bultzatzen zituzten horiek, ia 
denak desagertu dira. Facebook agertu zenean, oso gogor ekin zuelako eta berehala lortu zuelako arrakasta handia, eta orduan, besteak 
geratu ziren atzeraka, atzeraka, atzeraka. Adibidez, HiFive deitzen den bat, gaur egun badabil ere, baina lehenengotarikoa izan zen, 
Facebook baino askoz arinago sortu zen. Baina, gero, erabiltzaile aldetik beherakada eman zuen. Mantentzen dira batzuk: adibidez, 
Flicker ere urte horietakoa da, eta argazkiak partekatzeko eta abar, eta hori mantentzen da. Baina esan genezake Facebookek besteak 
arrapalada batean gainditu zituela eta orduan nagusitu zen alor horretan. Eta orduan, bidean asko geratu dira.

3.    Sare sozialek mendekotasuna sortzen dute?

Bai, badaukagu maila batean mendekotasuna, adin tarte desberdinetan. Adibidez, askotan aipatzen da nerabeen mendekotasun hori, 
baina ezin dugu ahaztu heldu eta heldu-nagusiek, erretiro adin horren ingurukoek, mendekotasuna ere adierazten ari direla. Ikasi dute 
askok sare sozialak erabiltzen eta batzuentzat bilakatu da erlazioak egiteko baliabide bezala, deskubritu berri izan dutena, eta badago 
mendekotasun kutsu hori. Oso beharrezkoa iruditzen zaigu aipatu beharra ardura edo heziketa behar dugula sare sozialen inguruan, adin 
guztietan. Ez bakarrik nerabe eta gazteei begira, helduei begira baita ere. Ezin dugu ahaztu sare sozialak hor ditugula, balio, onurak 
badituztela, eta balio batzuk erantsita doazela, eta erlazioak egiteko eta gure eguneroko erlazioak izateko eta jende berria ezagutzeko, 
eta informazioa lortzeko baliabide oso egokiak direla, baina pertsonak garela, eta aurrez aurreko erlazioak ere behar ditugula. Batak ez 
du bestea ordezkatzen, ezta gutxiago ere. Orduan, hori asko azpimarratu behar dugu eta gainera, gure lanaren zati bat hori da ere. 
Horren inguruko, teknologiaren erabilpenaren inguruko heziketa egokia ematea eta balore egokiak transmititzea. 

Erantzunak

